
Genedigaeth

Ioan Fedyddiwr

24 Mehefin
Y mae’r hanes beiblaidd am Ioan, mab Elisabeth a Sachareias, yn dechrau cyn iddo hyd yn oed gael ei eni. Ystyrir y llam a roes yng nghroth ei fam yn fynegiant o fawl wrth edrych ymlaen at eni ei Waredwr ac y mae adroddiad y pedair efengyl am y newyddion da yn Iesu Grist yn dechrau gydag Ioan fel rhagredegydd. Ymddengys bod ganddo swyddogaeth ragarfaethedig debyg i un proffwydi’r Hen Destament, yn enwedig i annog pobl Dduw i fyw bywyd a oedd yn deilwng o’u galwad gan ddisgwyl bod yr Eneiniog ar ddyfod. Yn nhraddodiad y Tadau cynnar, ystyrir i Ioan dderbyn gras cyn ei eni. O ganlyniad, y mae’r Eglwys bob amser wedi dathlu’r ŵyl hon gyda mwy o ddifrifoldeb nag wrth gofio dydd ei farw.

Cedwir pob hawl. Ni ellir atgynhyrchu, na chadw ar system adfer, unrhyw 

ran o’r cyhoeddiad hwn, na’i drosglwyddo mewn unrhyw ddull na thrwy 

unrhyw gyfrwng, electronig, mecanyddol, llungopïo, recordio nac arall, heb ganiatâd ysgrifenedig ymlaen llaw oddi wrth ddeiliad yr hawlfraint priodol, ac eithrio fel y caniateir isod.


Atgynhyrchu:

Gellir storio ac atgynhyrchu’r ddogfen hon i’w defnyddio’n ddi-dâl ar yr amod na werthir mo’r copïau, na chynhyrchir mwy na 500 copi a bod enw’r plwyf, y gadeirlan neu’r sefydliad yn ymddangos ar y clawr blaen neu ar y dudalen gyntaf neu fel pennawd neu droednodyn ar ddalen sengl. Dylid cynnwys y gydnabyddiaeth a ganlyn:
Testun allan o Gair yr Arglwydd 2011 – yr Eglwys yng Nghymru
Hawlfraint     Cyhoeddiadau’r Eglwys yng Nghymru 2011.

Hollalluog Dduw, y ganwyd dy was loan Fedyddiwr yn rhyfeddol yn dy ragluniaeth, a’i anfon i baratoi ffordd dy Fab Iesu Grist ein Gwaredwr trwy bregethu edifeirwch: gwna inni ganlyn ei athrawiaeth a’i fuchedd sanctaidd fel y bo inni wir edifarhau yn ô1 ei bregethu, a dilyn ei esiampl trwy ddweud y gwir yn gyson, ceryddu drygioni’n eofn, a dioddef yn amyneddgar er mwyn y gwirionedd; trwy Iesu Grist ein Harglwydd.

Cyfoes

Hollalluog Dduw

y ganwyd dy was Ioan Fedyddiwr 

yn rhyfeddol drwy dy ragluniaeth,

a’i anfon i baratoi ffordd dy Fab ein Gwaredwr

trwy bregethu edifeirwch,

tywys ni i edifarhau yn ôl ei bregethu,

a chan ddilyn ei esiampl

i ddweud y gwir yn gyson,

i geryddu drygioni yn eofn

ac i ddioddef yn amyneddgar er mwyn y gwirionedd;

trwy Iesu Grist ein Harglwydd,

sydd yn fyw ac yn teyrnasu gyda thi

yn undod yr Ysbryd Glân,

yn un Duw, yn awr ac am byth.

Ôl Gymun 5 (Colect 5)
Mae’r Colect (talfyredig) ar gyfer Adfent 3 yn addas fel Gweddi Ôl Gymun

O Arglwydd Iesu Grist,

a anfonaist dy genhadwr ar dy ddyfodiad cyntaf

i baratoi dy ffordd o’th flaen,

pâr i weinidogion a goruchwylwyr dy ddirgeleddau

yn yr un modd baratoi ac arloesi dy ffordd

trwy droi calonnau’r anufudd

i ddoethineb y cyfiawn,

fel, ar dy ail ddyfodiad i farnu’r byd,

y ceir ni’n bobl gymeradwy yn dy olwg di;

oherwydd yr wyt yn fyw ac yn teyrnasu gyda’r Tad 

a’r Ysbryd Glân,

yn un Duw, yn awr ac am byth.

Eseia 40. 1-11

Cysurwch, cysurwch fy mhobl - dyna a ddywed eich Duw. Siaradwch yn dyner wrth Jerwsalem, a dywedwch wrthi ei bod wedi cwblhau ei thymor gwasanaeth a bod ei chosb wedi ei thalu, ei bod wedi derbyn yn ddwbl oddi ar law'r ARGLWYDD am ei holl bechodau. 

Llais un yn galw, "Paratowch yn yr anialwch ffordd yr ARGLWYDD, unionwch yn y diffeithwch briffordd i'n Duw ni. Caiff pob pant ei godi, pob mynydd a bryn ei ostwng; gwneir y tir ysgythrog yn llyfn, a'r tir anwastad yn wastadedd. Datguddir gogoniant yr ARGLWYDD, a phawb ynghyd yn ei weld. Genau'r ARGLWYDD a lefarodd." Llais un yn dweud, "Galw"; a daw'r ateb, "Beth a alwaf? Y mae pob un meidrol fel glaswellt, a'i holl nerth fel blodeuyn y maes. Y mae'r glaswellt yn crino, a'r blodeuyn yn gwywo pan chwyth anadl yr ARGLWYDD arno. Yn wir, glaswellt yw'r bobl. 

Y mae'r glaswellt yn crino, a'r blodeuyn yn gwywo; ond y mae gair ein Duw ni yn sefyll hyd byth." Dring i fynydd uchel; ti, Seion, sy'n cyhoeddi newyddion da, cod dy lais yn gryf; ti, Jerwsalem, sy'n cyhoeddi newyddion da, gwaedda, paid ag ofni. Dywed wrth ddinasoedd Jwda, "Dyma eich Duw chwi." Wele'r Arglwydd DDUW yn dod mewn nerth, yn rheoli â'i fraich. Wele, y mae ei wobr ganddo, a'i dâl gydag ef. Y mae'n porthi ei braidd fel bugail, ac â'i fraich yn eu casglu ynghyd; y mae'n cludo'r ŵyn yn ei gôl, ac yn coleddu'r mamogiaid. 

Salm 85. 5-12

Testun Beiblaidd

A fyddi'n digio wrthym am byth, ac yn dal dig atom am genedlaethau? Oni fyddi'n ein hadfywio eto, er mwyn i'th bobl lawenhau ynot? Dangos i ni dy ffyddlondeb, O ARGLWYDD, a rho dy waredigaeth inni. Bydded imi glywed yr hyn a lefara'r Arglwydd DDUW, oherwydd bydd yn cyhoeddi heddwch i'w bobl ac i'w ffyddloniaid, rhag iddynt droi drachefn at ffolineb. Yn wir, y mae ei waredigaeth yn agos at y rhai sy'n ei ofni, fel bod gogoniant yn aros yn ein tir. Bydd cariad a gwirionedd yn cyfarfod, a chyfiawnder a heddwch yn cusanu ei gilydd. Bydd ffyddlondeb yn tarddu o'r ddaear, a chyfiawnder yn edrych i lawr o'r nefoedd. Bydd yr ARGLWYDD yn rhoi daioni, a'n tir yn rhoi ei gnwd. 

Salm 85. 5-12

Salm Pwyntiedig

A fyddi’n digio / wrthym • am / byth :

ac yn dal dig / atom • am / gened/laethau?

Oni fyddi’n ein had/fywio / eto :

er mwyn i’th bobl / lawen/hau – / ynot?

Dangos i ni dy ffyddlondeb / O – / Arglwydd :

a rho dy / ware/digaeth / inni.

Bydded imi glywed yr hyn a lefara’r / Arglwydd / Dduw :

oherwydd bydd yn cyhoeddi heddwch


i’w bobl ac i’w ffyddloniaid •


rhag iddynt / droi dra/chefn • at ffo/lineb.

Yn wir, y mae ei waredigaeth yn agos at y rhai / sy’n ei / ofni :

fel bod gogoniant yn / aros / yn ein / tir.

Bydd cariad a gwirionedd / yn cy/farfod :

a chyfiawnder a heddwch / yn cu/sanu • ei / gilydd.

Bydd ffyddlondeb yn / tarddu • o’r / ddaear :

a chyfiawnder yn / edrych • i / lawr o’r / nefoedd.

Bydd yr Arglwydd yn / rhoi dai/oni :

a’n / tir yn / rhoi ei / gnwd.
Actau 13. 14b-26 neu Galatiaid 3. 23-29

Actau 13. 14b-26
Ac aethant i'r synagog ar y dydd Saboth, ac eistedd yno. Ar ôl y darllen o'r Gyfraith a'r proffwydi, anfonodd arweinwyr y synagog atynt a gofyn, "Frodyr, os oes gennych air o anogaeth i'r bobl, traethwch." Cododd Paul, ac wedi amneidio â'i law dywedodd: "Chwi Israeliaid, a chwi eraill sy'n ofni Duw, gwrandewch. Duw'r bobl hyn, Israel, fe ddewisodd hwn ein tadau ni, a dyrchafodd y bobl pan oeddent yn estroniaid yng ngwlad yr Aifft, ac â braich estynedig fe ddaeth â hwy allan oddi yno. Am ryw ddeugain mlynedd bu'n cydymddwyn â hwy yn yr anialwch. Yna dinistriodd saith genedl yng ngwlad Canaan, a rhoi eu tir hwy yn etifeddiaeth iddynt am ryw bedwar can mlynedd a hanner. Ac wedi hynny rhoddodd iddynt farnwyr hyd at y proffwyd Samuel. Ar ôl hyn gofynasant am gael brenin, a rhoddodd Duw iddynt Saul fab Cis, gŵr o lwyth Benjamin, am ddeugain mlynedd. Yna fe'i diorseddodd ef, a chodi Dafydd yn frenin iddynt, a thystiolaethu iddo gan ddweud, 'Cefais Ddafydd fab Jesse yn ŵr wrth fodd fy nghalon, un a wna bob peth yr wyf yn ei ewyllysio.' O blith disgynyddion hwn y daeth Duw, yn ôl ei addewid, â Gwaredwr i Israel, sef Iesu. Yr oedd Ioan eisoes, cyn iddo ef ddod, wedi cyhoeddi bedydd edifeirwch i holl bobl Israel. Ac wrth ei fod yn cwblhau ei yrfa, dywedodd Ioan, 'Beth yr ydych chwi'n tybio fy mod? Nid hynny wyf fi. Na, dyma un yn dod ar f'ôl i nad wyf fi'n deilwng i ddatod y sandalau am ei draed.' 
"Frodyr, disgynyddion Abraham a'r rhai yn eich plith sy'n ofni Duw, i ni yr anfonwyd gair yr iachawdwriaeth hon. 

Galatiaid 3. 23-29

Cyn i'r ffydd hon ddod, yr oeddem dan warchodaeth gaeth cyfraith, yn disgwyl am y ffydd oedd i gael ei datguddio. Felly, bu'r Gyfraith yn was i warchod trosom hyd nes i Grist ddod, ac inni gael ein cyfiawnhau trwy ffydd. Ond gan fod y ffydd hon bellach wedi dod, nid ydym mwyach dan warchodaeth gwas. Oblegid yr ydych bawb, trwy ffydd, yn blant Duw yng Nghrist Iesu. Oherwydd y mae pob un ohonoch sydd wedi ei fedyddio i Grist wedi gwisgo Crist amdano. Nid oes rhagor rhwng Iddewon a Groegiaid, rhwng caeth a rhydd, rhwng gwryw a benyw, oherwydd un person ydych chwi oll yng Nghrist Iesu. Ac os ydych yn eiddo Crist, yna had Abraham ydych, etifeddion yn ôl yr addewid. 

Luc 1. 57-66, 80

Am Elisabeth, cyflawnwyd yr amser iddi esgor, a ganwyd iddi fab. Clywodd ei chymdogion a'i pherthnasau am drugaredd fawr yr Arglwydd iddi, ac yr oeddent yn llawenychu gyda hi. A'r wythfed dydd daethant i enwaedu ar y plentyn, ac yr oeddent am ei enwi ar ôl ei dad, Sachareias. Ond atebodd ei fam, "Nage, Ioan yw ei enw i fod." Meddent wrthi, "Nid oes neb o'th deulu â'r enw hwnnw arno." Yna gofynasant drwy arwyddion i'w dad sut y dymunai ef ei enwi. Galwodd yntau am lechen fach ac ysgrifennodd, "Ioan yw ei enw." A synnodd pawb. Ar unwaith rhyddhawyd ei enau a'i dafod, a dechreuodd lefaru a bendithio Duw. Daeth ofn ar eu holl gymdogion, a bu trafod ar yr holl ddigwyddiadau hyn trwy fynydd-dir Jwdea i gyd; a chadwyd hwy ar gof gan bawb a glywodd amdanynt. "Beth gan hynny fydd y plentyn hwn?" meddent. Ac yn wir yr oedd llaw'r Arglwydd gydag ef.
Yr oedd y plentyn yn tyfu ac yn cryfhau yn ei ysbryd; a bu yn yr anialwch hyd y dydd y dangoswyd ef i Israel.
Yr Eglwys yng Nghymru: Gair yr Arglwydd 2011.

Hawlfraint     Cyhoeddiadau’r Eglwys yng Nghymru 2011.
Yr Eglwys yng Nghymru: Gair yr Arglwydd 2011.

Hawlfraint     Cyhoeddiadau’r Eglwys yng Nghymru 2011.

